
PARLAMENT DE CATALUNYA





Mesa del Parlament

La Mesa del Parlament, en la sessió tinguda el 3 de març de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de l’impost sobre la provisió de continguts per part de prestadors de serveis de comunicacions electròniques i de foment del sector audiovisual i la difusió cultural digital, aprovada pel Ple del Parlament en la sessió del dia 26 de novembre de 2014:

«Lei der impòst sus era provision de contenguts per part de prestadors de servicis de comunicacions electroniques e de foment deth sector audiovisuau e era difusion culturau digitau
Preambul
Era Generalitat a competéncia entà establir tributs pròpris mejançant ua lei deth Parlament, sus es quaus a capacitat normativa, d’acòrd damb er article 203.5 der Estatut d’autonomia. Atau madeish, er article 127 der Estatut d’autonomia atribusís ara Generalitat competéncia exclusiva en matèria de cultura.
Aguesta lei a per objècte crear, coma tribut pròpri dera Generalitat, er impòst sus era provision de contenguts per part de prestadors de servicis de comunicacions electroniques, coma tribut finalista qu’a er objectiu de dotar es hons que seguissen:
a) Es hons creadi per article 29 dera Lei 20/2010, deth 7 de junhsèga, deth cinema, entath foment dera indústria cinematografica e audiovisuau de Catalonha.

b) Eth Hons entath foment dera difusion culturau digitau, creat ex novo per miei d’aguesta lei, entà fomentar era creacion de contenguts culturaus digitaus e hèr-les accessibles ath public.

Er impòst grave era disponibilitat deth servici d’accès a contenguts existenti en hilats de comunicacions electroniques, per miei dera contractacion damb empreses prestadores d’aguest servici. Tot e qu’eth contribuent ei era persona fisica o juridica o era entitat sense personalitat juridica que contracte eth servici, era empresa prestadora ei eth subjècte passiu a titol de substitut deth contribuent.

Era creacion der impòst non compòrte pas cap de carga tributària as persones qu’an contractat eth servici d’accès a contenguts en hilats de comunicacions electroniques, pr’amor qu’es prestadors deth servici, coma substituts, an de pagar era quòta tributària e no’n pòden pas repercutir er impòrt en contribuent, era quau causa a d’èster supervisada pera Agéncia Tributària de Catalonha e es òrgans competents en matèria de consum.

Era Lei 20/2010, deth 7 de junhsèga, deth cinema, laguens deth capitol IV, de mesures de foment dera indústria cinematografica e audiovisuau en Catalonha, establís cinc hònts d’ajudes: eth Hons entath foment dera produccion d’òbres cinematografiques e audiovisuaus, eth Hons entath foment dera distribucion independenta, eth Hons entath foment dera exibicion, eth Hons entath foment dera difusion e era promocion des òbres e era cultura cinematografiques e eth Hons entath foment dera competitivitat empresariau. Ara ben, cau auer presenta era situacion actuau de crisi economica, que, per un costat, a perjudicat grèument era indústria culturau —e, en particular, era indústria cinematografica— e, per un aute costat, a redusit es ingrèssi dera Administracion dera Generalitat. Er impòst constituís ua naua hònt d’ingrèssi qu’a de perméter dotar aguesti hons en foncion des besonhs estrategics determinadi, entà impulsar era indústria cinematografica e audiovisuau. Aguesti ingrèssi an d’èster addicionaus as dotacions pròpries qu’eth pressupòst der Institut Catalan des Empreses Culturaus destine ath foment deth sector audiovisuau.

Atau madeish, eth Hons entath foment dera difusion culturau digitau se vincule a actuacions que permeten crear contenguts culturaus digitaus e meter-les a disposicion publica per miei de politiques de digitalizacion.

Aguesta lei cònste de dètz-e-sèt articles —dispausats en dus capitols—, ua disposicion modificativa e dues disposicions finaus.

Eth capitol I regule es diuèrsi elements der impòst: naturalesa e objectiu, encastre territoriau d’aplicacion, hèt imposable, supòsits de subjeccion e d’exempcion, subjèctes passius, periode impositiu, meritacion, quòta tributària e autoliquidacion. Tanben determine qu’era Agéncia Tributària de Catalonha s’encargue dera gestion, recaptacion, comprovacion e inspeccion der impòst. Finaument, regule es infraccions, es sancions, es recorsi e es reclamacions. 

Eth capitol II cree eth Hons entath foment dera difusion culturau digitau e regule era gestion autant d’aguest hons coma des hons entath foment dera indústria audiovisuau de Catalonha, ceadi pera Lei 20/2010.

S’includís ua disposicion modificativa der article 18 dera Lei 1/1991, deth 27 de hereuèr, reguladora deth regim sancionador en matèria de jòc.

Era disposicion finau prumèra faculte eth Govèrn entà dictar es disposicions de desplegament que calguen e era disposicion finau dusau establís era entrada en vigor dera Lei.

Capitol I. Impòst sus era provision de contenguts per part de prestadors de servicis de comunicacions electroniques

Article 1. Naturalesa e objectiu
1. Er impòst sus era provision de contenguts per part de prestadors de servicis de comunicacions electroniques ei un tribut pròpri dera Generalitat, de naturalesa finalista.

2. Er objectiu der impòst ei dotar es hons entath foment dera indústria audiovisuau de Catalonha creadi per article 29 dera Lei 20/2010, deth 7 de junhsèga, deth cinema, e eth Hons de foment entara difusion culturau digitau, creat per article 14 d’aguesta lei, damb era finalitat de finançar es actuacions e es mesures a qué son destinadi aguesti hons, d’acòrd damb era sua norma de creacion.

Article 2. Encastre territoriau d’aplicacion
Er impòst ei aplicable en encastre territoriau de Catalonha.

Article 3. Hèt imposable
1. Constituís eth hèt imposable der impòst era disponibilitat deth servici d’accès a contenguts existents en hilats de comunicacions electroniques, per miei dera contractacion damb un operador de servicis, a qué hè referéncia er apartat 2, damb independéncia dera modalitat d’accès ath servici.

2. As efèctes de çò qu’establís aguesta lei, se compren per operador de servicis es persones fisiques o juridiques inscrites en Registre d’operadors de hilats e de servicis de comunicacions electroniques, dependent dera Comission Nacionau des Mercats e era Competéncia, que balhen aguest servici en Catalonha.

Article 4. Supòsits de subjeccion
Demoren subjèctes ar impòst es servicis d’accès a contenguts en hilats de comunicacions electroniques que seguissen:

a) Es que son vinculadi o associadi ara contractacion dera telefonia fixa d’un immòble, o referits de quinsevolha manèra a un immòble en particular, s’er immòble ei plaçat en territòri de Catalonha.

b) Es que s’amien a tèrme per miei d’un dispositiu mobil que permete er accès a contenguts existenti en hilats de comunicacions electroniques des de diuèrses localizacions, s’es usatgèrs que contracten aguest servici an era residéncia abituau en Catalonha o, en cas qu’es usatgèrs siguen professionaus o empreses, s’an eth domicili fiscau en Catalonha.

Article 5. Supòsit d’exempcion

Era disponibilitat deth servici a qué hè referéncia er article 3.1 demore exempta der impòst se s’efectue per miei dera contractacion damb un operador constituït en persona juridica sense anim de lucre.

Article 6. Subjèctes passius
1. Ei subjècte passiu der impòst, a titol de contribuent, era persona fisica o juridica o es entitats sense personalitat juridica a qué hè referéncia er article 35.4 dera Lei der Estat 58/2003, deth 17 de deseme, generau tributària, qu’a contractat eth servici a qué hèn referéncia es articles 3 e 4.

2. Ei subjècte passiu der impòst, a titol de substitut deth contribuent, era persona fisica o juridica prestadora deth servici a qué hè referéncia er article 3.2.

3. Eth substitut non pòt pas exigir ath contribuent er impòrt des obligacions tributàries satisfètes, d’acòrd damb çò qu’establís er article 36.3 dera Lei der Estat 58/2003.

Article 7. Periode impositiu
Eth periode impositiu der impòst coïncidís damb eth mes naturau.

Article 8. Meritacion
1. Er impòst se merite periodicament eth prumèr dia de cada mes naturau.

2. S’era alta d’un usatgèr ath servici se produsís un dia diferent deth prumèr dia deth mes naturau, e aguesta alta non derive pas d’un cambi entre es diuèrsi operadors deth servici, er impòst se merite eth dia en qué se produsís era contractacion deth servici.

Article 9. Quòta tributària
1. S’establís ua quòta tributària fixa de 0,25 euròs per contracte de servici d’accès a contenguts en hilats de comunicacions electroniques e per cada periode impositiu.

2. S’er usatgèr se da de baisha deth servici e non lo contracte pas a un aute operador, era quòta tributària se partege peth temps de contractacion efectiva deth servici.

3. S’er usatgèr se da d’alta ath servici un dia diferent deth prumèr dia deth mes naturau e non dispause pas d’un contracte prèvi damb un aute operador, era quòta tributària se partege peth temps comprés entre eth dia dera alta e eth de finalizacion deth periode impositiu.

Article 10. Autoliquidacion
1. Eth substitut deth contribuent ei obligat a presentar era autoliquidacion der impòst e a efectuar-ne er ingrès corresponent laguens deth termini que se fixe per reglament.

2. Eth modèu d’autoliquidacion s’a d’aprovar per miei d’ua orde deth conselhèr deth departament competent en matèria tributària. 

Article 11. Gestion, recaptacion, comprovacion e inspeccion
1. Era gestion, era recaptacion, era comprovacion e era inspeccion der impòst corresponen ara Agéncia Tributària de Catalonha, d’acòrd damb çò qu’establís era Lei 7/2007, deth 17 de junhsèga, dera Agéncia Tributària de Catalonha, sens perjudici dera collaboracion damb es òrgans d’inspeccion sectoriaument competents per rason des servicis e es operadors des servicis que son objècte de contraròtle.

2. Eth departament competent en matèria de cultura a de collaborar damb era Agéncia Tributària de Catalonha e es òrgans competents en matèria de consum entà velhar peth compliment de çò qu’establís er article 6.3.

Article 12. Infraccions e sancions
1. Es infraccions tributàries se tipifiquen e se sancionen d’acòrd damb çò qu’establís era Lei der Estat 58/2003 e es normes reglamentàries que la despleguen.

2. Es sancions an d’èster impausades pes òrgans competents dera Agéncia Tributària de Catalonha.

3. Es sancions a qué hè referéncia er apartat 1 s’apliquen sens perjudici des sancions que poguen èster aplicables pera comission d’infraccions tipificades pera normativa de proteccion des drets e deuers des consumidors e usatgèrs, entàs cassi en qué es persones fisiques o juridiques prestadores deth servici a qué hè referéncia er article 3.2 repercutisquen ath contribuent er impòrt der impòst.

Article 13. Recorsi e reclamacions
Contra es actes de gestion, liquidacion, inspeccion e recaptacion dictadi en encastre der impòst se pòt interpausar un recors de reposicion potestatiu o ua reclamacion economicoadministrativa deuant dera Junta de Finances.

Capitol II. Hons entath foment dera difusion culturau digitau e dera indústria audiovisuau de Catalonha

Article 14. Creacion deth Hons entath foment dera difusion culturau digitau
1. Se cree eth Hons entath foment dera difusion culturau digitau coma mecanisme destinat a finançar politiques publiques que promòiguen er accès des ciutadans a contenguts culturaus digitaus.

2. Es recorsi deth Hons s’an de destinar a projèctes o actuacions que permeten crear contenguts culturaus digitaus e hèr-les accessibles ath public per miei de politiques de digitalizacion.

Article 15. Gestion des hons
Es hons a qué hè referéncia er article 1.2 an d’èster gestionadi peth departament competent en matèria de cultura.

Article 16. Desplegament reglamentari des hons
1. Es reglaments reguladors des hons a qué hè referéncia er article 1.2 an d’establir, coma minim:

a) Es critèris d’autrejament des ajudes, d’acòrd damb çò qu’establís era Lei 20/2010.

b) Era gestion que s’a de hèr en cas que i age romanents en cadun des hons, damb era especificacion deth hons a qué se destinaràn en exercici posterior, d’acòrd damb era normativa pressupostària vigenta.

c) Un sistèma peth quau es projèctes que receben ajudes de caractèr reintegrable e qu’obtenguen beneficis d’espleita agen de retornar es ajudes, totaument o parciaument, entà que revertisquen de nau ath hons.

2. Eth departament competent en matèria de cultura a de garantir era participacion des professionaus deth sector audiovisuau en establiment des critèris d’autrejament des hons.

3. S’a d’establir per reglament un percentatge minim de recaptacion annau der impòst entà cadun des hons. Aguest percentatge non pòt pas èster inferior ath 2% dera recaptacion totau.

Article 17. Informe sus era destinacion des hons
Eth departament competent en matèria de cultura a de presentar ath Parlament, damb ua periodicitat annau, un informe sus era destinacion des hons a qué hè referéncia er article 1.2, sus es critèris d’autrejament d’aguesti hons e sus eth resultat des actuacions amiades a tèrme d’acòrd damb er article 11.2, e dar-ne compde en encastre dera comission corresponenta.

Disposicion modificativa. Modificacion dera Lei 1/1991
Se modifique er apartat 3 der article 18 dera Lei 1/1991, deth 27 de hereuèr, reguladora deth regim sancionador en matèria de jòc, que demore redactat dera manèra que seguís:

«3. Un còp executada ua fiança, era persona o era entitat que l’a constituïda dispause deth termini fixat per reglament entà remeter-la intègrament; se non ac hè, se suspen era autorizacion corresponenta enquia qu’era fiança non a estat totaument remetuda. S’era fiança s’execute per deutes tributaris dera persona o era entitat que l’a constituïda, se suspen era autorizacion corresponenta enquia que s’acredite que s’a extingit eth deute tributari o que s’a acordat er ajornament o eth fraccionament deth pagament, enes tèrmes der article 59 e concordants dera Lei der Estat 58/2003, deth 17 de deseme, generau tributària.»

Disposicions finaus
Prumèra. Autorizacion de desplegament
Se faculte eth Govèrn entà que dicte es disposicions de besonh pr’amor de desplegar e aplicar aguesta lei.

Dusau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.»
Palau del Parlament, 3 de març de 2015
El secretari primer
La presidenta del Parlament

Pere Navarro i Morera
Núria de Gispert i Català

